
Н.СӘБИТОВТЫҢ ПЕДАГОГИКАЛЫҚ
ОЧЕРКІНІҢ НЕГІЗГІ БАҒЫТТАРЫ

Аннотация. Мақалада Н. Сәбитовтың тарихи-мәдени сала бойынша 
жазылған «Мектебы и медресе у казахов (историко-педагогический 
очерк)» («Қазақтардағы мектептер мен медреселер») деген еңбегіне 
талдау жасалады. Н. Сәбитовтың ғылыми зерттеуінде медреселердің 
салыну жолдары, қаржыландыру мәселесі, сәулеттік ерекшелігі, ішкі 
құрылысына Орта Азия мен Еділ татарлары арасындағы ерекшеліктеріне 
тоқтала отырып, олардың қамтамасыз етілуіне кеңірек түсінік беріледі. 
Атап айтқанда Орта Азиядағы ірі медреселер сыйға берілген вакуфтық 
мүліктерден түскен кірістер арқылы қамтамасыз етілетін. Н. Сәбитов 
мысал ретінде Түркістан Статистика бөлімінің мәліметін келтірген. Н. 
Сәбитов деректерге жүгіне отырып, медреселер мен мектептердің шығу 
тегін қарастыра келе, патшалық Ресейдегі оқу орындарынан олардың 
өзіндік бір ерекшелігі: тұрмыс-тіршілікке бейімсіздігін, діндарлығын, 
жаттандылық, шәкірттердің ынта-жігеріне жол бермеушілігін, 
молдалардың қадірменділігіне шек келтірмеуге болмайтындығы, дене 
жазалары қолданылатындығын және т.б. айтуға болатынын баяндаған.

Түйін сөздер. педагогика, білім, мектеп, медресе, вакуф, молда, 
мешіт, тарих, тәрбие.

ОСНОВНЫЕ НАПРАВЛЕНИЯ ПЕДАГОГИЧЕСКОГО ОЧЕРКА 
Н.САБИТОВА

Аннотация. В статье анализируется работа Н. Сабитова по историко-
культурной сфере «Мектебі және медресе у казахов (историко-педаго-
гический очерк)» («Школы и медресе у казахов»). В научном исследова-
нии Н. Сабитова дается более широкое представление об обеспечении 
медресе, говоря о путях его строительства, вопросах финансирования, 
архитектурных особенностях, особенностях внутреннего строительства 
между среднеазиатскими и волжскими татарами. В частности, крупные 
медресе в Средней Азии обеспечивались доходами от пожертвованного 
вакуфного имущества. В качестве примера Сабитов привел данные 
Туркестанского Статистического отдела. Н. Сабитов, ссылаясь на дан-
ные, указывал, что, рассматривая происхождение медресе и школ, 
из учебных заведений в царской России можно выделить несколько 
их отличительных особенностей: жизнестойкость, религиозность, 
заученность, недопустимость энтузиазма учеников, непоколебимость 
мулл, применение телесных наказаний и др.

Ключевые слова. педагогика, образование, школа, медресе, вакуф, 
молда, мечеть, история, воспитание.

A.K. Shashaev, A.T. Serkebayeva, N.N. Kurmanalina,
M.A. Shalaeva,  R.J. Mrzabayeva*

Valikhanov Institute of History and Ethnology, Almaty, Kazakhstan;
National Academy of Sciences of the Republic of Kazakhstan, Almaty, 

Kazakhstan.
Е-mail: rosh85@mail.ru

THE MAIN DIRECTIONS OF N. SABITOV'S PEDAGOGICAL 
ESSAY

Abstract. The article analyzes the work of N.Sabitov on the historical 
and cultural sphere "mektebi zhane madrasah among the Kazakhs (historical 

and pedagogical essay)" ("schools and madrasahs among the Kazakhs"). 
N. Sabitov's scientific research gives a broader idea of the provision of the 
madrasah, speaking about the ways of its construction, financing issues, 
architectural features, features of internal construction between Central Asian 
and Volga Tatars. In particular, large madrasas in Central Asia were provided 
with income from donated waqf property. As an example, Sabitov cited the 
data of the Turkestan Statistical Department. N. Sabitov, referring to the data, 
pointed out that, considering the origin of madrassas and schools, one of their 
distinctive features can be distinguished from educational institutions in tsarist 
Russia: resilience, religiosity, memorization, inadmissibility of enthusiasm of 
students, steadfastness of mullahs, the use of corporal punishment, etc.

Key words. pedagogy, education, school, madrasah, waqf, mold, mosque, 
history, education.

Кіріспе. Қазіргі кездегі Қазақстанда ұлттық бірегейліктің идеология-
лық қалыптасуы, егемендіктің нығаюы, көрші мемлекеттермен, 
халықтармен байланыстың кеңеюі және т.б. болып жатыр. Бұл 
үдерістердің барлығы да ұлттық рухтың қайта өрлеуі жағдайында, 
әлемдік және ұлттық-мәдени тәжірибенің дәстүрлі түрде сәйкестенуінде 
өтуде (мысалы, Еуразияшылдық идеясы). Осыған байланысты екі 
мәдени жүйе: Еуразиялық және Азиялық жүйенің қақтығысуындағы 
Қазақстанның рухани-мәдени даму аймағында оның тарихының 
өзгерісті кезеңіндегі тарихи өткенін зерттеу ерекше маңызға ие болады. 

Қазақстанда білім берудің дамуы мәселелері, ерекше жағдайда оның 
отарлануы кезеңінде зерттелінбеді деп айтуға болмайды. Керісінше, 
білім беру мәселелерінің әртүрлі қырларына, жекелей алғанда кеңестік 
тарих ғылымы ерекше көңіл бөлді. Бірақ та зерттеушілердің басым 
көпшілігі көбінесе біріңғай  бағытпен шектеледі, болмаса қандай да 
бір мұсылмандық, зайырлы немесе зиялылар қауымының ең көрнекті 
өкілдерінің ағартушылық қызметін зерттеумен шектелді.

Бұдан басқа, белгілі идеологиялық сарынға негізделген зерттелуі 
де басты сипатқа ие болды. Көптеген мәселелер бойынша ғылыми 
зерттеулердің нәтижелері жан-жақты талдауды, қолда бар құжаттарды 
жаңадан қарастыру мен сұрыптап шығуды, сонымен  қатар бұрын 
пайдаланылмаған жаңа материалдарды айналымға енгізуді талап етеді.

ХІХ ғасырдың соңы - ХХ ғасырдың басында Қазақстанда бұрын 
кеңестік тарих ғылымында терең зерттеу нысаны болып табылмайтын 
мектептер, медреселер, шіркеулік – қауымдық мектептер мәселесі бар 
еді. Тәуелсіз мемлекетті қалыптастыру жағдайында біз бұл мәселеге  
қайта оралуға мүмкіндік алдық, өйткені ол теориялық қана емес, білім 
беру жүйесін ұйымдастыру тарихында тәжірибелік маңызға ие.

Мұсылмандық қоғам үшін дәстүрлі болып табылатын мектептер мен 
медреселердегі  білім беру жүйесі Қазақстанда Ресейдің отаршылдығына 
дейін қалыптасқан еді. Бұл үрдіс исламның Орталық Азияға енуімен және 
оның нығаюымен байланысты болды. Мешіттер діни және іс жүзіндегі 
барлық рухани өмірдің орталықтары бола отырып, мұсылмандық 
табынушылық үшін діни кадрлар даярлауға келіп тірелетін білім берудің 
кең тарауында үлкен рөл ойнады. Қазақстанның  территориясындағы 
ислам дінінің өзі ортаазиялық хандықтарға қарағанда аздаған көлемде 
ғана таралған болатын. Көшпелі өмір салты қарапайым қазақтардың 
арасында мұсылманшылықтың танымал болмауының негізгі 
себептерінің бірі болып табылады.

Біз өзіміздің зерттеу нысанамыз ретінде Н. Сәбитовтың тарихи-
мәдени сала бойынша жазылған «Мектебы и медресе у казахов 
(историко-педагогический очерк)» («Қазақтардағы мектептер мен 
медреселер») деген еңбегіне ерекше тоқталуды жөн көрдік [1, 90]. 
Н. Сәбитов өзінің бұл тарихи-педагогикалық еңбегін жазуға түрткі 
болған себептердің негізгісі осы тақырып төңірегіндегі еңбектердің 
жоқтығының орнын толтыру және жас тарихшылар мен педагогтарға 
революцияға дейінгі қазақтардың мәдени даму деңгейін зерттеуде 
мектептер мен медреселердің өзіндік бір оқу орыны ретіндегі маңызын 
көрсетуді мақсат еткендігін айтады. 

Материалдар мен әдістер. Н. Сәбитов ғылыми жұмысында мұрағат 
құжаттарын (Қазақ КСР Тарихи мұрағаттың 27, 90 қорларын) жекелеген 
облыстардың статистикалық шолуларын (Жетісу, Семей, Торғай, 
Ақмола, Орал, Сырдария), Халық ағарту министрлігі журналын (1906, 
№ 2), «Айқап» журналын («Айқап». 1914, №  13, 215 б.) т.б. араб, татар 
тілдерінде күнделікті баспасөз материалдарын пайдаланған. Ал, зерттеу 
еңбектері ретінде: А. Алекторовтың [2, 189], В.В.  Бартольдтың [3, 
15], Н.А. Бобровниковтың [4, 81-82], Н.И. Ашмаринның [5, 7-8], А.К. 
Боровковтың [6, 5], М.П. Вяткинның [7, 388], А.И. Добромысловтың [8, 
204], Я.Д. Кобловтың [9, 57] және т.б. еңбектерін қолданған. 

Н. Сәбитов деректерге жүгіне отырып, медреселер мен мектептердің 
шығу тегін қарастыра келе, патшалық Ресейдегі оқу орындарынан олар-
дың өзіндік бір ерекшелігі: тұрмыс-тіршілікке бейімсіздігін, діндарлығын, 
жаттандылық, шәкірттердің ынта-жігеріне жол бермеушілігін, молда-
лардың қадірменділігіне шек келтірмеуге болмайтындығы, дене 
жазалары қолданылатындығын және т.б. айтуға болатынын келтіреді.

Ғалым мектеп пен медреселердің басты міндеті исламды тарату мен 
араб әліппесін үйрету болса, бұған әркімнің қаражаты мен мүмкіндігі 
бола бермегендігін, кемшіліктері мен зиянын айта келе, бір пайдасы араб 

әрпі арқылы Шығыстың классикалық әдебиеті (Низами, Науаи және 
басқа ақын, жазушылар шығармалары) тарала бастағанын атап кетеді.

Автор шығыстағы бастапқы және жоғары оқу орындары алғашында 
«медресе» деп аталғандығын көрсетеді. Мектептер тым кейінірек, 
балалардың жаппай оқуға беріле бастаған кезінен бастап пайда болады. 
Сонымен қатар, кейінгі дәуірде Орта Азияда «мектеп» деп бастапқы 
білім беру жүйесін (кейін бұрынғы Ресей империясындағы Еділ 
татарлары мен басқа халықтардағы «жаңа тәсілдік» оқу орындарын) 
атаған. Осы атаумен 1917 жылы дейін қазақтарда бастапқы (діни) оқу 
жүйесі аталған.

Зерттеу негізіне қоғамдық құбылыстардың дамуы мен өзгеруін нақты 
зерттеуді талап ететін сыни және тарихилық әдістеме негізге алынды. 
Зерттеу барысында ғылыми ізденістің жалпы даму-танымдық әдіс-
терімен бірге тарих ғылымындағы объективтілік, жүйелілік, талдау, 
салыстырмалы тарихи-талдау, тарихи оқиғалардың дамуын хроноло-
гиямен қабыстыру және тағы басқа тәсілдері басшылыққа алынды.

Зерттеу әдістерінің негізін мәтіндік-салыстырмалы және тарихи-
салыстырмалы тәсілдер мен сыни талдау құрайды. Соның ішінде, тарихи 
шындықтың дерекке енуі және бейнеленуі, тарихи деректің әлеуметтік 
табиғаты, ондағы субъективтілік деңгейі, тарихи деректерді сыныптау, 
деректердің ғылыми құндылығын анықтау принциптері және тәсілдері 
негізге алынды. 

Талқылау. Медреселер тарихына тоқталғанда, оның жоғары 
конфессиялық оқу орыны ретіндегі ғылыми еңбектерде аталмағандығын 
айтады. Олардың пайда болуы тікелей исламның шығуымен тығыз 
байланысты. Алғашқы оқыту кезінде мұсылман оқымыстылары 
мешіттерде немесе жекелеген тұрақтарда өздеріне түсініксіз ұғымдарды 
түсіндіруді талап еткен жекелеген адамдармен аяттарды талдаумен 
айналысқан. Кейінірек үлкен мешіттерде баяндамалар жасау құқына 
белгілі тәртіптер енгізіледі: арнайы дінтану факультеттері пайда болады. 
Солардың ішінде Х ғасырда Каирде тұрғызылған Азхар мешітіндегі 
медресе кең танылған еді. 

Қазақ жеріндегі мешіттерді дала деректері арқылы зерттеп, оны 
көпшілікке таныстыруда С. Әжіғалидың ғылыми зерттеулері аса 
маңызды мәлімет көзі болып табылады [10, 49-64]. Осы ғалымның 
Солтүстік Үстірттегі (Доңызтау) зерттелген ХІХ ғасырдағы мешіттері 
(мектептер) Н. Сәбитовтың монографиясындағы пікірлер мен ойларына 
жақсы мысал, дәлел бола алады. 

Бұдан кейінірек дінтануға арнап, арнайы құрылыстар, студенттерге 
арналған қонақ бөлме, дәріс, оқу бөлмелері салына бастады. Мысалы, 

осындай діни оқу орындары Бағдат, Алеппо, Дамаск т.б. Шығыс 
қалаларында болды. Бұдан шығатын қорытынды медреселер шын 
мәніндегі арнайы оқу орыны ретінде Шығыста тек Х-ХІ ғасырларда 
дінтанудың дамуымен байланысты болды. Оған дейін олар мешіттер 
мен арнайы бөлмелерде оқытылатын. (Мысалы, ежелгі еврейлер мен 
христиандар балаларды синагога мен шіркеуде оқытқаны сияқты). 
Қоғамдық өмірдің барлық жағын діни тұрғыдан түсіндіруге ұмтылған 
медреселер де алдыңғы қатарлы идеялар мен ақыл-ойға тежеу салушы 
болды. 

Медреселердің Орта Азияда кең тарала бастаған уақыты ХV-ХVІІІ 
ғасырларға жатады. Алғашқы ірі медреселерді айтар болсақ, Самарқан 
қаласындағы Ұлықбек (1420 жылы салынған) және Ширдор (1618 
жылы), Бұхарадағы Мир-араб (1534 жылы) және Көкілташ (1569 жылы).

Н. Сәбитовтың ғылыми зерттеуінде медреселердің салыну жолдары, 
қаржыландыру мәселесі, сәулеттік ерекшелігі, ішкі құрылысына Орта 
Азия мен Еділ татарлары арасындағы ерекшеліктеріне тоқтала отырып, 
олардың қамтамасыз етілуіне кеңірек түсінік беріледі. Атап айтқанда 
Орта Азиядағы ірі медреселер сыйға берілген вакуфтық мүліктерден 
түскен кірістер арқылы қамтамасыз етілетін. Н. Сәбитов мысал 
ретінде Түркістан Статистика бөлімінің мәліметін келтірген [11, 8]. 
Вакуфтық шаруашылықта – иелік жер, құрылыс және өндіріс орындары 
керуен сарайлар, дүкендер, монша, диірмендері т.б. болды. Мысалы, 
«Тіллә-кәри» және «Ширдор» (Самарқан) медреселері 1874 жылы 
өз қарамағында көлемі 11 610 танап болатын 25 участок жері, жалпы 
жылына 38 000 теңге болатын 8 дүкенге иелік етті. Ұлықбек медресесі 
400 танап жері бар бір участокқа, 2 базарға, жылдық 3 950 теңгелік 211 
дүкенге қожалық етті.

Вакуфтық мүліктер медреселерге мәңгілікке берілетін, сонда оны 
қайтарып алу мүмкін болмады. Бұл табыстарға медреселермен қатар 
мешіттер, мазарлар т.б. қайырымдылық орындары қаржыландыратын. 
Олар шәкірттердің ас-ауқатына, қажетіне жұмсалатын, бірақ та олардың 
басым бөлігі оқытушы – дін басылар иелігіне өтетін. 

Н. Сәбитов Орта Азияда медреселердің қаражат көзі тек қана вакуфтық 
мүліктерден түсетін қаржыдан ғана екен деп қарауға болмайтындығын, 
мемлекет тарапынан арнайы тағайындалған салықтар арқылы (харадж 
және танап) қамтамасыз етілгенін де көрсетеді. Дерек көзі ретінде Ф. 
Керенскийдің еңбегін алады.

Медреселерге жалпы басшылық ертеректе шейх-ул-исламдар 
мен қазылардың қолында, ал олардың меңгерушілері а’лямиондар 
мен мутавалли-басшыларына жүктеледі. А’лямиондар негізінен хан 

қазынасынан қаржыландырылып, медресенің оқу қызметіне басшылық 
жасады. Ал мутавалли-басшылары вакуфтық кірістен қаржы алып, 
медресенің шаруашылығына жауап берді. Қазақ медреселері негізінен 
халықтан ерікті қайыр-садақадан түсетін қаржылармен қамтамасыз 
етілетін. Ерікті қайырымдылық қорлары зекет, пітірден т.б. құралатын. 

Қазақтарда вакуфтық мүлік болмаған. Мектеп және медреселердің 
ішкі құрылысы да қарапайым болған, қыстауларда бос үйлерде, жайлау 
мен күзеуде киіз үйлерде сабақ өткізілген. Оқу құралы ретінде «Шараит-
ул-иман» немесе «Иман шарт» пайдаланылды. Онда 28 араб әрпі 8 
ойдан шығарылған сөз, әр түрлі аяттар мен діни салттарға арналған 
Құран сүрелері, діни қағидалар берілген. Бәрі араб тілінде болды, 
оның мағынасын шәкірттер түгілі молдалардың өздері де білмейтін еді. 
Сондықтан оны шәкірттер құрғақ жаттаумен айналысты.

Н. Сәбитов өз зерттеуінде шәкірттер «Шараит-ул-иманды» 
меңгергеннен кейін «хавтиякқа» – Құранның жетіден бір бөлігін 
жаттауға көшетін. «Хавтиякты» (қазақша – әптиек) (хавт-парсы сөзі-
«жеті», як-«бір») бітірген соң Құран оқытылатын. Құранды оқыту 
арқылы исламның негізгі қағидаларын баяндайтын және араб, түркі 
кітаптары арқылы басты салт-дәстүрлік тәртіптермен таныстырылатын. 
Солардың ішінен мыналарды ерекше атап өтуге болады: «Бадауам», 
«Ахир-заман», «Фазаил-уш-шухур», «Истуани», «Қырық-хадис», 
«Шурут-ус-салат», «Та’лим-ус-салат», «Фикху-Кайдани». Жоғарыда 
аталған шығармалардың алғашқы төртеуі – түркі тілінде болса, қалған 
төртеуі – араб тілінде [12, 23-24]. Молдалар мен мұғалімдер білімді 
негізінен Бұхарадағы діни орталықтан алатын. Біршама бөлігі Орта 
Азия мен Еділ бойы татарлары медреселерінде білім алғандар болды. 
Жергілікті молдалардың көпшілігі шеткі аймақтардағы ортаң қолды 
медреселерден хат танығандар еді. ХІХ ғасырдың аяғына таман қазақтар 
Орал мен Еділ жағалауындағы қалаларда (Орынбор, Қазан, Уфа) «жаңа 
тәсілдік» («Жәдидшілдік») мектептерден білім алуға ұмтыла бастады.

Нәтижелері. Қоғам дамуындағы капиталистік қатынастардың орын 
алуы идеологиялық өмірде өзгерістерге кең жол ашты. Ескі ортағасырлық 
тәсілмен оқытылатын медреселер мен мектептер тәртібі ұлттық 
буржуазияның мүддесіне сай келмеді. «Татар капиталы өзінің өндірістік 
даму жолына түсті. Ауылдағы және қаладағы экономикалық қатынастар 
капиталистік сипатқа ие болды. Бірақ татарлардың идеологиялық 
өмірі феодалдық кезең деңгейінде қалып қойды» [13, 186-187]. Яғни 
адамдардың санасының дамуы экономика дамуынан кенжелеп қалды. 
Міне, сондықтан да «жаңа тәсілдік» мектептердің жақтастары жаңа 
үлгідегі мектеп пен медреселерді ашу арқылы мәдени кенжелікті жоюға 

ұмтылды. Олар ескі мектептер мен медреселердің орнына жаңаларын 
ашып, азаматтық пәндерді (география, тарих, арифметика, дүниетану, 
орыс тілі т.б.) оқытуды талап етті. 

Н. Сәбитов өз зерттеуін жалғастыра келе, бірақ бұл ағымға 
(жәдидшілдікке) қарсы шыққандар да табылды деп атап көрсетеді. 
Бұлар көбінесе ескі тәртіптерді жақтаған молдалар еді. Олар кезкелген 
жаңалықтарды, медреселер мен мектептерге өзгерістер мен азаматтық 
пәндерді енгізу мұсылмандықтан ауытқу деп түсіндірді. Нәтижесінде 
«жаңа тәсілдік» мектептерді жақтаушылар мен қарсы шығушылар 
арасында шиеленіскен күрес басталды.

Көптеген кедергілерге қарамастан ірі қалаларда «жаңа тәсілдік» 
медреселер ашыла бастады. Орынборда А. Хұсаинов өз қаражатына 
«Медресе-и Хусайния» атты жаңа тәсілдегі медресе ашты. Осы 
тәріздес медреселер Уфада «Медресе-и Галия», Қазанда «Медресе-и 
Мухаммедия», Троицкіде «Медресе-и Расулия» ашылып, сауатты 
мұғалімдер дайындай бастады.

«Жаңа тәсілдік» (жәдидтік) мектептер енгізу айналасындағы 
таластар Орта Азияны да қамтыды. Нәтижесінде Орта Азияның бірнеше 
аудандарында (Сырдария, Самарқан т.б.) дінмен қатар азаматтық 
пәндер оқытылатын «жаңа тәсілдегі» мектептер мен медреселер ашыла 
бастады. Қазақтарда ескі мектептердің орнына 1900 жылы бастап «жаңа 
тәсілдік» мектептер ашыла бастағанын көруге болады. Мысалы, 1900 
жылы 30 мектептің (Түркістан қаласындағы) екеуі «жаңа тәсілмен» 
оқытуға көшкен. 1903 жылы Қазалыдағы ескі мектеп «жаңа тәсілдік» 
болып өзгертілген. 1905 жылы бастап Перовскіде (қазіргі Қызылорда) 
арнайы татар «жаңа тәсілдік» мектебі ашылады. Осындай құбылыстар 
қазақ жерінің басқа да қалаларында кең қанат жаяды: Верныйда, 
Семейде, Ақмолада, Қызылжарда (Петропавловск), Қостанайда, Оралда, 
Ақтөбеде т.б. елді мекендерге таралды. 

Енді осы мектептер мен медреселердегі оқулықтар мәселесіне 
тоқталатын болсақ, Н. Сәбитов өз еңбегінде «жаңа тәсілдік» мектептерде 
жаңа оқулықтар енгізілгеніне тоқталады. Татар тіліндегі оқулықтар: 
«Му’аллим эввел» («Алғашқы мұғалім») және «Му’аллим сани» 
(«Екінші мұғалім»); қазақ оқулықтары «Қазақ әліппесі», және «Қазақша 
әліпби». Осы оқулықтар арқылы шәкірттерді жазу мен оқуға үйретті. 
Арифметика мен тарих пәндері де оқытыла бастады.

Діни пәндерді оқытуда қысқартып жазылған оқулықтар: «Бед’ул-
маариф» («Білім бастауы»), «Иман-и’тикад» («Сенім мен құлшылық 
ету»), «Иман ма’насы» («Сенім мағынасы») татар және қазақ тілдерінде 
оқытыла бастады. 

Н. Сәбитов сонымен қатар жаңа заман лебіне ілескен мектептер 
мен медреселерде кейбір азаматтық пәндер: математика, дүниетану, 
жағрапия т.б. қоса араб филологиясын: таджив (фонетика), сарф 
(морфология), наху (синтаксис) оқытылғанын көрсетеді. Кейбір «жаңа 
тәсілдік» мектептерде сирек те болса орыс тілі оқытылды. Бірақ бұл 
барлық жерде бірдей болмады. Алыс елді мекендердегі татар, қазақ және 
тағы басқа халықтардағы «жаңа тәсілдік» мектептерді сипаттай келе, Н. 
Сәбитов мынадай қорытындыға келуге болады дейді: «жаңа буржуазия 
ұлттық аймақтардағы өзінің дамуының кенжелігі нәтижесінде билік 
етуші ұлт басшылары тарапынан сайлау құқықтарының шектеулі, 
тілдік кедергілер, мектептердің қысқартылуы т.б. қысымдарға ұшырауы 
нәтижесінде қарсы шаралар жасауға итермелейді. Бұның бәрі олардың 
өз ұлтының өкілі ретінде, тұрғындардың қалған бөлігін өз жақтарына 
тартуға ұмтылады. Бұл олардың белгілі білім деңгейіне ие болуына 
итермеледі» [14, 31].

Қазақтардағы мектептер мен медреселердің өсуі мен дамуы жайында 
нақты мәліметтер жоқ. Расында, ХІХ ғасырдың соңы мен ХХ ғасырдың 
басында жарық көрген Қазақстанның жекелеген облыстарының 
статистикалық шолуларында біраз сандық мәліметтер беріледі, бірақта 
олар толық емес және дәлдік жағы да ақсап жатады. Н. Сәбитов осыны 
айта келе, сол мәліметтерден үзінді береді: «Жетісу облысында 1891 
жылы 1251 оқушысы бар 64 мектеп пен медресе болды (Жетісу облысы 
бойынша 1891 жылғы шолу, 80 б.), ал 1895 жылы – 9 086 оқушысымен 
74 (осы облыс бойынша 1895 жылғы шолу, 62 б.), 1897 жылы – 12 835 
оқушысымен 88 мектеп пен медресе болды (1897 жылғы шолу, 20 б.).

Семей облысында 1884 жылы 615 оқушысы бар 10 мектеп пен медресе 
бар (Семей облысы бойынша 1884 жылғы шолу, № 8 ведомость), ал 1888 
жылы 761 оқушысымен 12 (1888 жылғы шолу, № 8 ведомость), 1895 
жылы 900 оқушысымен 17 (1895 жылғы шолу, № 8 ведомость) мектеп 
пен медресе болды.

Торғай облысында 1894 жылы 457 оқушысымен 59 мектеп пен 
медресе бар еді. Ал, 1911 жылы 340 оқушысымен 13 (1911 жылғы 
бастауыш мектептердегі бір күндік санақ нәтижесі, ХVІ шығарылым, 
138 б.) мектептер мен медреселер болды.

Ақмола облысында 1896 жылы 547 оқушысы бар 13 мектеп пен 
медресе болды (Ақмола облысы бойынша 1896 жылғы шолу, № 8 
ведомость), ал 1898 жылы 425 оқушысы бар 11 (1898 жылғы шолу, № 
8 ведомость), 1907 жылы  970 оқушысымен 15 (1907 жылғы шолу, № 9 
ведомость) мектеп пен медресе бар еді.

Орал облысында 1896 жылы 4 926 оқушысы бар 206 мектеп пен 

медресе болды (Орал облысы бойынша 1896 жылы шолу, № 12 
ведомость), ал 1897 жылы 4113 оқушысымен 198 мектеп пен медресе 
бар еді (1898 жылғы шолу, № 14 ведомость).

Сырдария облысында (Ташкент, Шымкент, Әулиеата, Түркістан, 
Перовск және Қазалы уездері, сонымен бірге Әмудария бөлімін 
қосқанда) 1892 жылы 27082 оқушысы бар 1497 мектеп пен 35 медресе 
болды (Сырдария облысы бойынша 1892 жылғы шолу, 171 б.), ал 1893 
жылы 28868 оқушысымен 2458 мектеп пен 34 медресе болған (1893 
жылғы шолу, 127 б.), 1895 жылы 28898 оқушысы бар 2409 мектеп пен 
34 медресе болды (1895 жылғы шолу, 165 б.)» [15, 63].

Н. Сәбитов жоғарыдағыларды талдай келе, мектептер мен медреселер 
жайындағы мәліметтердің әр түрлі екендігін айтады. Бір облыстар 
бойынша толық болса, екіншісі бойынша мардымсыз деп атап көрсетеді.

Ал, олардың Сырдария облысындағы көп болғандығын оның 
құрамына – Әулиеата, Шымкент, Перовск, Түркістан және Қазалы 
уездерімен қатар Ташкент уезі мен Әмудария бөлімі (орталығы 
Петро-Александровск (қазіргі Төрткүл, Қарақалпақстандағы) қаласы 
болған Әмударияның төменгі ағысында орналасқан әкімшілік бірлік) 
кіргендігін, бұл жерлерде медреселер мен мектептері көп болған 
өзбектер мен т.б. тұрғандығымен түсіндіреді. Дәл осы мектептер мен 
медреселер Сырдария облысы бойынша шолуларда қазақтардыкімен 
бірге берілген. Сонымен қатар Н. Сәбитов Сырдария облысындағы 
мектептер мен медреселерді зерттей келе, Қазақстанның таза қазақтар 
тұратын жерлеріндегідей нақты мәнінде аз болды дейді, олардың 
саны ірі елді мекендер мен қалалардағы татар мектеп, медреселерінің 
қосылуымен көбейтіліп берілгені секілді деп көрсетеді.

Қортынды. Еліміз егемендік алып, тарихымызды жаутаңдай отырып 
жазудан арылған шағымызда, рухани-мәдени өміріміздің айнасы 
боларлықтай айғақтарды қайтадан өз халқымыздың күш-қуатынан 
іздеуіміз заңдылық. Ал, ондай күш-қуаттың қайнар көзі – халқымыздың 
рухани мәдениеті, ғылымы екендігі даусыз. Өкінішке орай, науқандық 
идеологияның шашбауын көтеріп, мәдени мұрамыздың бары мен нәрін 
тұтас игеруден гөрі, алалап жинау, біржақты бағалау күні кешеге дейін орын 
алып келгені мәлім. Сондықтан да тарихымыздағы іргелі мәселелермен 
қатар халқымыздың мұрасын, ұлттық мәдениетін, ғылымды өздерінің 
қара басының қамынан жоғары қойған ірілі-ұсақты тұлғаларымыздың 
тұтастай бір ұрпағының қызметін өмір сүрген кезеңімен байланыстыра 
зерттеу аса өзекті мәселелердің бірі болып табылады. Міне, соларды 
алалап көбінесе саяси және әкімшілік саладағы тұлғаларды зерттеуге 
тұрарлық қалғандарының сіңірген еңбегінің маңызы аз деп, шеттетудің 

өзі тарихқа жасалған қиянат болып табылады. Өйткені сұрқия заманның 
шынжыр табанына тасталған олардың өмірі алапат зор арпалыстармен, 
қуғын-сүргінмен еркін ойға салынған құрсаумен шектеліп, тіпті адам 
өмірінің құны түскен, тірі қалудың өзі үлкен мәселеге айналған кезеңде 
өтті. Осындай тарихи кезеңде аман қалудың өзі ерлік, ал тіпті ұрпағына 
мұра болып қаларлық ғылыми туындылар жасау бұл ғажайып құбылыс 
(феномен) еді. 

Академик М.Қ. Қозыбаев “Ғұмырнама жанрын зерттеу мәселелері” 
деген мақаласында былай деген еді: “Біз қазақ зиялыларының жалпы 
тарихын жазар белеске келіп қалдық. Онда зиялы қауым кім, ол қай 
заманда жеке тап болып, топ болып қалыптасты, қандай кезеңдерді 
басынан кешірді, қазақ зиялыларының өркениетке қосқан үлесі қандай? 
– деген сияқты келелі сауалдарға жауап беруіміз керек. Бұл үшін 
зиялы қауым тарихымен айналысар жас, албырт буын тарихшылар 
тәрбиелеуіміз керек. Олар “Қазақстан ауыл интеллигенциясы бәленше 
бесжылдықта”, не “Органикалық химияның даму тарихы” деген сияқты 
диссертация қорғаудан бас тартып, проблемалық мәні бар ғылыми 
жұмыстарға үзілді-кесілді көшуі керек.

Ұлттың ашытқысы – зиялы қауым. Ол барша халықты қоса да, 
ыдырата да алады. Сондықтан қазақ зиялылары тарихы шын мәнінде 
ұлт тарихы екендігін айтқан орынды. Сөз арасында айта кетер жай қазақ 
зиялылары туралы сөз - өркениет туралы сөз” [16, 29]. 

Тұлғаның қоғамдағы атқаратын зор беделін көрсете келе, академик 
В.И. Вернадский жазған болатын: “Мыслящий и работающий человек 
есть мера всему. Он есть огромное планетарное явление” [17,142]. 
Білім мен тәжірибе арқылы біліктілікке ие болған ойлы адамдардың 
ақыл-ойына, олардың болашаққа жасаған болжамына құлақ аспау – 
замана кемістігі, дәуірдің қатерлі ауруының көрінісі, болашаққа артар 
ауыр жүгі. Міне, сондықтан өткеніміздің куәгерлерінің қалдырған 
мұраларының тынымсыз ізденістер арқылы естір құлаққа, көрер көзге 
дәл мағынасында жеткізіліп, өз бағасын алар уақыт жетті.

Егер де өткен тарихымыздың терең қойнауына көз жүгіртер болсақ, 
оның аумалы-төкпелі болғанын байқаймыз. Бірнеше ұрпақтың өмір-
тіршілігі алмасқан кезеңнің өзінде, біздің көптеген тұлғаларымыз – 
ойлы, жүректі және сөзсіз талантты, кіндік қаны тамған туған жері, елі 
үшін көзсіз сеніммен, бар жан-тәнімен қызмет еткендер есімі танылмай, 
тиісті бағасын алмай отырғандығы кезінде - заманымыз тарихшылар 
алдында шаң басқан мұрағаттар сөресіндегі олардың туындыларын 
зерделеп, көпшілікке таныту міндетін артып отыр.

Өйткені солар өмір сүрген дәуірден неғұрлым алыстаған сайын біз 

олардың өз ортасынан ерекшеленетінін байқап, олардың іс-әрекетінің 
тиісті бағасын бере отырып, замана қыспағындағы ерік-жігерінің, 
рухының құламағандығына таңданысымызды жасыра алмаймыз.

Қазіргі күні Шәкәрім өлеңдерінің философиялық тереңдігіне 
шынайы таңданыспен қараймыз, Мағжанның қайталанбас поэтикалық 
дауысын зор мақтанышпен атаймыз, Міржақып Дулатовты, Жүсіпбек 
Аймауытовты, Ахмет Байтұрсыновты, Әлихан Бөкейхановты және 
Мұхамеджан Тынышпаевтардың атақ-даңқын аспандатамыз.

Әрине, бұл тізімді толық деп айтуға болмайды, бұлармен қатар 
есімі елдің жадына оралған басқа да тұлғалардың көптігіне қарамастан 
әлі күнге есімі себепсіз ұмыт болған, қазіргі және болашақ ұрпақтың 
игілігіне қызмет етерлік ғылыми мұралары бар тұлғаларымызды тарих 
қойнауынан тірілтіп, отандық ғылымның жетістігіне айналдыру міндеті 
күн тәртібінен түскен емес.

Қазақ елі талай талантты ғалымдарды, дана ғалымдарды дүниеге 
әкелген. Әрине, әр ғалымның өз басына тән табиғи ерекшеліктері, 
дүниетаным деңгейі, ғылыми білгірлігі, әр қырлары болады. Біз сөз 
қозғағалы отырған адам өзінің ақыл-ой парасаты, ғылыми даралығы 
тұрғысынан, жеке басының игі қасиеттері жағынан ерекше бір өзіндік 
тұлға болатын. Ол Қазақстан шығыстану тарихында, этнографиясында, 
библиографиясында ерекше орын алатын ғалым - Н.Сәбитов.

Ол заманымыздың ірі тұлғалары – И.Ю. Крачковский, А.А. Семенов, 
Е.Э. Бертельс, Ш. Мухамедьяров С.Н. Малов, Н.В. Юшманов, Е.С. 
Истрина, В.И. Чернышев, Қ.И. Сәтпаев, Ә.Х. Марғұлан, Н.Т. Сауранбаев, 
Е. Бекмаханов, С.К. Кеңесбаев, А. Нүсіпбеков және т.б. қызметтес 
болып, олардың мектебінен өткен, тәлім-тәрбие алып, ғылыми-зерттеу 
жұмыстарының бағытын айқындаған.

Өзінің алдындағы ғалымдар секілді энциклопедиялық білімі бар, 
араб-парсы, түркі және ағылшын тілдерін яғни кемінде жеті елдің тілін 
жете меңгерген, жаңа дәуір басында өмір сүрген қазақ зиялыларының 
соңғы легіне ілесе өскен зерттеушілердің бірі болды. Кеңестік 
Қазақстандағы алғашқы кәсіби деңгейдегі шығыстанушы, библиограф 
және алғашқы этнографиялық зерттеулерді ұйымдастырушы, сонымен 
қатар әдістемелік-педагогикалық тарихи оқу-құралының авторы 
Н.Сәбитов ғылыми ізденістерін өзіне жүктелген әкімшілік қызметтермен 
ұштастыра білген.

Сонымен қорыта айтатын болсақ, Н.Сәбитовтың педагогикалық 
очеркін талдау барысында алынған тұжырым - қазақ жеріндегі 
орыс-қазақ мектептерінің ашылуының басты мақсаты – жергілікті 
халықтың мүддесімен санасқандықтан емес, ең алдымен орыс ұлтының 

мүддесіне, патшалық Ресей өкіметінің қажетіне сай ашылған еді. 
Әрине, бұл мектептердің белгілі дәрежеде ұлттық интеллигенцияның 
қалыптасуына, алдыңғы қатарлы ағымдармен, ғылыми жетістіктермен 
танысуға мүмкіндік бергендігін де жоққа шығаруға болмайды.

